
Туган авылым 

Аккүз авылы Актаныш районының, Татарстан Республикасының көнчыгыш чигендә урнашкан. Күрше Башкортстан Республикасыннан аны җырларда җырланган Сөн елгасы һәм аның уңъяк ярындагы бөдрә урман гына аерып тора. Авыл елга үзәнендә урнашкан. Тигез рельефлы. Авыл уртача зурлыкта. Аны ике өлешкә аерып “Аккүз” һәм “Ахун” дип атап йөртәләр. Җирлектә 500дән артык кеше яши.

Авыл кайчан барлыкка килгән? Кем аңа исем биргән? Әлеге сорауларга җавапны халык телендә сакланып калган риваятьләрдән, М. Мәһдиевнең “Ачы тәҗрибә”китабыннан табарга мөмкин.
АККҮЗ

Аккүз авылы атамасы борынгы телебездәге Аккүз дигән кеше исеме белән мөнәсәбәтле. Бу исем яңа туган баланың күзләре нинди төсле булудан чыгып бирелгән. Аксыл күзле балага Аккүз, күк (зәңгәр) күзле балага Күккүз, соры күзле балага Сорыкүз, кара күзле балага Каракүз дип исем кушу гадәте булган. Казахларда һәм Кыргызларда әле хәзер дә кыз балаларга Каракөз исеме кушыла. Дөя баласы (бота) күзедәй зур, мөлаем һәм ягымлы күзле кыз балага казахлар гаять эмоциональ һәм матур эчтәлекле Ботакөз исемен бирәләр.

Икенче риваять болайрак: Крепастной хокук беткәч, Янәй ягыннан крестьяннар җир эзләп бу якларга килгәннәр. Ләкин аларга җир бирмәгәннәр, шунлыктан купец Алексей Додухин тегермәнендә ялланып эшли башлаганнар. Атлары югалгач, Башкортстан ягына чыгып, атларын юллаганнар. “Нинди ат?” дип сорагач, тегеләр: “Ак күз инде, ак күзле”, - дип җавап биргәннәр. Янәйнекеләрне шушы вакыйгадан соң Аккүзләр дип йөртә башлаганнар. Тора-бара җир алуга ирешкәннәр. Урманнардан, күлләрдән торган бу җирләрне эшкәртеп, игенчелек, аучылык белән шөгыльләнгәннәр. Авылны Аккүз дигән исем белән атаганнар.

Аккүз авылы турында өченче риваятьтә бар: “Акку – элекке телебездә аккош. Бу елга, бу күлләр тирәсенә килеп авыл нигезләгәндә аны, мөгаен менә Акку дип йөртә башлаганнардыр. Аккулар иле булгандыр бу җир. Шуннан Явыз Иван писарьләре, аннан соңгы писарьләр килә-килә, бу тирәгә дә борын сузганнардыр һәм җиңелгән халыкның җирләрен патша кенәгәсенә язганда урысчалатып “Аккузов” дип язганнардыр. Шуннан авыл җыеннарында землемер кенәгәләрендә, рәсми кәгазьләрдә бу авыл “Аккузово” булып йөри-йөри Аккүзгә әйләнгәндер”.

М.Мәһдиев. Ачы тәҗрибә. 300 бит. 
Авылыбыз суларга бик бай. Татар халкы төпләнеп яшәр өчен сулы урынны сайларга тырышкан. Су – яшәү чыганагы. Аның кеше тормышындагы ролен бәяләп бетергесез. Бу яктан без бик бәхетле. Эчәр өчен саф сулы чишмәләребез; су коеныр, балык тотар өчен төрле зурлыктагы елгаларыбыз; каз-кош өчен менә дигән күлләребез бар. Ә элек, истәлекләрдән күренгәнгәнчә, күбесенең кулланылышы башкачарак булган.   

ҖЫЛКЫЯ

Сөн аръягында челтерәп аккан чиста һәм мәһабәт инешнең дә үзенә күрә тарихы бар.

Колхозлашу елларына кадәр һәркем үзендә ат тоткан. Ә иркен хуҗалыклар өчәр-дүртәр ат асрый торган булганнар. Ул вакытта авыл халкы атларны җылкы дип атаган. Атларның күпчелеге Сөн аръягында туенып, инештән су эчкәннәр. Әлеге инешнең исеме дә шуннан алынган. 
Бу язманы язып алганда 1965 елда Хәтирә әбигә 78 яшь була.
МАДАРАТ

Мадарат – мариларның зиарат урыны. Алар зиаратларны безнең көннәрдәге кебек үк койма белән әйләндергән булганнар. 

Хәзерге вакытта монда бары тик уйсу урын гына калган. Каберлек өсләреннән авыл халкы йөрмәс өчен язын-көзен бу урыннарның су белән тулуы, аллаһы тарафыннан җибәрелгән изге гамәл дип фаразлана.
________________________
      «Мадарат»  турында Заһир ага сөйләде.
МҮК САЗЫ

Бу сазлык урыннан элек-электән төрле кирәк яраклар өчен мүк чыгарганнар. Ләкин, кызганычка каршы, 1981 нче елдагы корылыктан бу сазлык кипте, үрдәкләр, тәкәрлек, акчарлаклар да китәргә мәҗбүр булды.

ОЛЫ һәм КЕЧЕ КОЕ

Бу исемнәрдәге коелар икесе дә бар. Берсе зур, берсе кече. Икесе дә янәшә диярлек урнашканнар. Алар тау астыннан чыккан чишмәләрдән барлыкка килгәннәр. Тирәсе болынлык, һәр ел саен анда печән чабалар, көтүләр йөри.

ДӘЙДИ САЗЫ

Бу сазлык Аккүз авылы башында урнашкан Хәмидуллин Зәйдиләрнең йорт янында булгандыктан, халык телендә “Дәйди сазы” исеме белән атала.

Икенче төрле аны тегермән тау астында урнашканлыктан “Тегермән сазы” дип тә йөртү гадәткә кергән.

Яз көне бу сазлыкка килгән кыр үрдәкләре тавышы авылга ямь өстенә ямь өсти.

БАЙСАР КҮЛЕ

Бу күл һәм күл тирәсендәге җирләр колхозлашуга кадәр Байсар кешеләренең җире булып хисапланган, шунлыктан ул Байсар күле дип аталган. Ул үзенең исемен 1981 нче елга кадәр саклады. 1981 нче елгы корылыкта күлнең суы кипте.

ФАЗЫЛ ЧИШМӘСЕ
Безнең авылда вак чишмәләр бик күп. Шулар арасында авыл халкы суга йөри торганы - Фазыл чишмәсе бар. 
         1955-1956 нчы елларда Хәсәнова Галимә һәм Сальников Николай гаиләләре белән урман буенда ял итеп йөргәндә кечкенә генә чокыр табалар. Ə ул чокырда чишмә агып ята. Алар ул чишмәне күп еллар буена карап, чистартып торалар. Соңыннан бетонлап, чиләкләр куеп, авыл халкы кулланырлык итәләр. Ə яңадан аны Нурымов Мәхиян дигән кеше карап чистартып торган. Шуңа күрә халык телендә аны “Нурым чишмәсе” дип йөрткәннәр. 

2004 нче елда бәйрәм ясап, чишмәгә “Фазыл чишмәсе” исеме тантаналы рәвештә кушыла. Хәзерге вакытта чишмәне Шакиров Сабирҗан бабай чистартып, карап тора. Ə аңа бу эштә мәктәп укучылары ярдәм итә. Чишмәне бик матурлап койма белән әйләндереп алдылар. Бизәкле чиләге үзе генә дә ни тора!

         Һәр елны язгы эшләр беткәч үткәрелә торган Сабантуй бәйрәме дә ямьле чишмә буенда үтә. Сандугачлар сайраган, чишмә челтерәп аккан җирдә бәйрәм үткәрү күңелгә үзе бер ямь өсти. Авылыбызда туып, Сөн елгасында су коенып, тәмле чишмә суын эчеп үскән һәм хәзерге вакытта чит җирләрдә яшәгән авылдашларыбыз барысы да диярлек Сабантуй бәйрәменә кайтып, чишмә буенда ял итәләр.

Əйе, чишмәләр һәр авылда да бар. Ләкин, аның ямен югалтмыйча сакларга кирәк.

